
Llinellau Cyffuriau, Gangiau Strydoedd Trefol a Chamfanteisio ar Blant

Mawrth 2022

Mae Dr Rowena Christmas yn Feddyg Teulu ac Arweinydd Diogelu ers dros 20 mlynedd ac mae wedi sefydlu grŵp Cymorth Clwstwr Diogelu Cymheiriaid yn 2018. Mae ar hyn o bryd yn Gadeirydd RCGP Cymru Wales, Arweinydd Diogelu RCGP Cymru ers 2019. Prosiect Diogel Enghreifftiol A Bevan.

0:01 Cadeirydd: Prynhawn da a chroeso i’n gweminar fyw ar Linellau Cyffuriau. Dyma ran o’n Cyfres Diogelu, ac rwyf yn falch iawn ein bod yn gallu estyn croeso unwaith eto i Dr Rowena Christmas sydd wedi ein harwain drwy sawl agwedd ar ddiogelu yn ystod y flwyddyn ddiwethaf.  Felly, drosodd atoch chi, Rowena. A diolch o galon i chi.
0:27 Siaradwr: Diolch yn fawr i bawb sydd wedi ymuno â mi ar gyfer hwn. Mae pob agwedd ar ddiogelu’n bwysig ac, a dweud y gwir, rai blynyddoedd yn ôl doedd gen i fawr o syniad beth oedd Llinellau Cyffuriau. Ond ar ôl darllen amdano, rwyf wedi dod i sylweddoli ei fod yn rhywbeth enfawr ac yn rhywbeth sydd mor bwysig inni mewn gofal sylfaenol, fel un o’n hystyriaethau diogelu. Felly, rwyf mor falch eich bod wedi galw heibio.
Yn ystod y 40 munud nesaf, rwyf yn gobeithio y cawn well dealltwriaeth o beth yn union yw Llinellau Cyffuriau. Yn y bôn, mae Llinellau Cyffuriau’n fath o gamfanteisio troseddol lle mae troseddwyr yn datblygu cyfeillgarwch â phlant neu bobl agored i niwed, naill ai ar-lein neu all-lein, ac yna’n eu perswadio i werthu cyffuriau ar eu rhan. Mae’r llinellau’n cyfeirio at y ffônau symudol sy’n cael eu defnyddio i reoli’r person ifanc sy’n danfon y cyffuriau, a hynny’n aml i drefi y tu allan i’w sir enedigol. Felly mi gawn ddealltwriaeth o’r ystod hynod o eang o gamfanteisio sy’n rhan o’r broblem hon a byddwn yn edrych sut mae’n effeithio arnom ni i gyd ar hyd a lled Cymru. Byddwn yn dysgu sut i chwilio am arwyddion bod rhywun yn gysylltiedig â hyn os oes gennym achos i fod yn bryderus.
1:48 Siaradwr: Dywedodd arbenigwr ar gaethiwed i sylweddau’r llynedd bod Cymru yn ‘boddi mewn cyffuriau’r stryd’ o ganlyniad i’r cynnydd mewn gangiau Llinellau Cyffuriau, a dywedodd yr Asiantaeth Troseddu Cenedlaethol fod dros 100 o gangiau’n weithredol mewn trefi yng Nghymru, gydag arweinwyr cyffuriau’n rheoli pethau o Lundain, Birmingham a Lerpwl yn bennaf. Ond mae’n ehangu drwy’r amser. Mae hi’n sefyllfa ddifrifol.
2:19 Siaradwr: Diffiniad Arolygiaeth Cwnstabliaeth Ei Mawrhydi a’r Gwasanaethau Tân ac Achub o Linellau Cyffuriau yw eu bod fel arfer yn rhwydweithiau troseddol neu gangiau sy’n defnyddio llinell ffôn symudol benodol i ddosbarthu cyffuriau, a hynny gan amlaf o ardal drefol i dref lai neu ardal wledig. Cymaint fu datblygiad a chyflymder hyn yn ystod y pum mlynedd diwethaf cafodd ei gyhoeddi fel bygythiad cenedlaethol gan yr Asiantaeth Troseddu Cenedlaethol yn 2019. Mae arweinyddion y gangiau hyn yn aml yn camfanteisio ar oedolion agored i niwed a phlant i ddosbarthu, storio a gwerthu cyffuriau. Ac mi ydym yn gweld eu bod yn defnyddio mwy o drais a gorfodaeth i gyflawni hyn.
3:00 Siaradwr: Cynhaliodd y Fonesig Carol Black adolygiad o gyffuriau yn y DU yn 2020, a dywed wrthym fod y farchnad gyffuriau anghyfreithlon yn y DU yn werth £9.4bn y flwyddyn. Felly mi fedrwch ddeall pam ei bod mor bwysig ein bod yn trechu hyn, ond hefyd pam mae’r gangiau’n gweithio mor galed i sicrhau ei fod yn llwyddo iddynt hwy. Ar hyd a lled y DU mae pobl ifanc yn cael eu hecsbloetio, maent yn cael eu cam-drin yn rhywiol, eu gorfodi i wyngalchu arian ac i werthu cyffuriau. A’r peth anodd am hyn yw nad yw’r ecsbloetio mor amlwg â hynny. Nid yw’r plant yn aml yn teimlo eu bod yn ddioddefwyr. Nid ydynt yn credu eu bod yn cael eu paratoi ar gyfer rhyw. Maent yn credu eu bod yn elwa arno, ond nid yw hynny’n wir. Maent yn ddioddefwyr. Ac mae hyn yn digwydd ym mhob man. Y gwir yw, os ydym yn gwybod amdano, os ydym yn deall yn well yr hyn sy’n digwydd, mae gennym well siawns o allu gwneud rhywbeth i’w atal. 
3:57 Siaradwr: Senario Llinell Cyffuriau gyffredin yw un lle mae gang yn sefydlu rhwydwaith rhwng canolfan drefol a lleoliad gwledig i gyflenwi cyffuriau iddo. Mae rheolwyr y llinellau hyn yn gwneud llawer o arian ac maent yn amharod iawn i gymryd risgiau. Felly maent yn lleihau unrhyw risg drwy gael cyflenwad parod o bobl agored i niwed i storio a chyflenwi’r cyffuriau i symud yr arian o gwmpas. Ac maent yn defnyddio tai pobl agored i niwed fel math o ‘nyth cog’ i gadw’u hunain yn ddiogel. Felly maent yn targedu’r bobl ifanc hyn mewn pob math o lefydd. Gall y rhain gynnwys siopau gwerthu bwyd cyflym, canolfannau siopa neu feysydd parcio. Ac maent yn eu gorfodi i deithio. Maent yn teithio ar drenau a bysiau ac yn aros mewn mannau gwasanaeth i orffwys. Ond yn ogystal â hyn, maent hefyd yn ei wneud y tu ôl i ddrysau caeedig – mewn tafarnau, mewn gwestai, golchfeydd ceir, a’r hyn sy’n ddychrynllyd inni fel rhieni yw eu bod hefyd yn ei wneud drwy blatfformau chwarae gemau a chyfryngau cymdeithasol. Felly, mewn llinellau cyffuriau, y llinellau yw’r ffônau symudol a’r holl rifau ar y llinellau ffôn hynny sy’n mynd i ddefnyddwyr cyffuriau. Ac mae’r rhain yn werth eu dwyn i lawer. Mae’r llinell ffôn symudol wedi’i brandio’n cael ei sefydlu yn y farchnad ac yna mae archebion yn cael eu rhoi gan gwsmeriaid maent yn eu cyflwyno. Felly mae’n ecsbloetio pobl ifanc ac agored i niwed, ac maent yn defnyddio mwy a mwy o drais a bygythiadau ac arfau i gael eu ffordd.
5:38 Siaradwr: Y gangiau stryd trefol yw sail hyn mewn ffordd. Cafodd gang stryd trefol ei ddiffinio yn 2009 fel grŵp cymharol sefydlog ar y stryd yn bennaf o bobl fanc sy’n gweld eu hunain fel grŵp penodol sy’n cymryd rhan mewn amrywiaeth o weithgarwch troseddol a thrais. Byddant yn hawlio eu tiriogaeth eu hunain. Mae ganddynt fel arfer nodweddion o ryw fath sy’n eu hadnabod, ac mi all hynny fod yn set o eiconau graffiti neu fideo neu gerddoriaeth grime neu, mi ydw i rŵan yn ceisio swnio fel fy mod yn gwybod beth sy’n digwydd, ond mi ydych chi’n cael y syniad. Ac fel arfer, mi fydd gwrthdaro rhwng gangiau eraill. Gwelwyd y grwpiau stryd trefol hyn yn esblygu’n gyflym iawn ers y mileniwm. Maent yn dueddol o darddu o ardaloedd â thlodi ac amddifadedd uchel. Felly mi allwch ddychmygu bod cyni economaidd wedi hybu’r twf hwnnw ac wedyn mae problemau ers y pandemig wedi gwaethygu pethau fwy fyth. Mi wyddom mai prinder cyfleoedd gwaith a chymdeithasol sy’n annog pobl i ymuno â’r gangiau stryd trefol hyn ac sydd wedyn yn ei gwneud yn llawer anos iddynt adael pan fyddant wedi dod yn rhan o’r gang. Mae dros 300,000 o blant sy’n adnabod rhywun sy’n aelod o gang. Ac o’r rhain, mae gennym 33,000 sydd â brawd neu chwaer sydd mewn gang a 34,000 sydd wedi dioddef oherwydd troseddau treisgar gang. Mae Swyddfa’r Comisiynydd Plant wedi nodi 6,560 o blant sy’n aelodau o gangiau. Ond mewn gwirionedd, mae’n debygol o fod yn llawer iawn uwch na hynny. Roedd Arolwg Troseddu Prydain yn 2018 yn credu bod 27,000 o blant yn ystyried eu hunain fel aelodau o gangiau. Mae hyn yn nifer enfawr o blant agored i niwed.
7:32 Siaradwr: Mae gang yn cael ei weld fel ffordd o ymateb i anghenion plant agored i niwed. Eu hunan barch i’w cadw’n ddiogel, eu hanghenion ffisiolegol. Mae pobl ifanc yn gweld gang stryd trefol fel ymateb rhesymegol i’w huchelgais personol, neu weithiau fel yr unig ymateb rhesymegol i’w hangen i oroesi yn wyneb anawsterau mawr. Maent yn ymuno â gang, maent yn ennyn parch, maent yn gwneud enw iddynt eu hunain. Ac roeddent yn arfer bod yn eu harddegau hŷn neu eu hugeiniau cynnar. Ond erbyn hyn mae’r amrediad oedran mewn gangiau stryd trefol rhwng 10 a 30 oed. Mae bellach yn llawer iawn ehangach. Ac mae’r niferoedd mwy sydd mewn gangiau’n golygu ei bod yn anos iddynt i wneud enw i’w hunain, sy’n arwain at fwy o gystadleuaeth ac yna datblygiad, fel rydym wedi gweld ar y newyddion noson ar ôl noson, trais eithafol.
8:28 Siaradwr: Diffiniad y Swyddfa Gartref o ecsbloetio troseddol plant yw lle bydd unigolyn neu grŵp yn manteisio ar anghydraddoldeb pŵer i orfodi, rheoli, cam-drin neu dwyllo plentyn neu berson ifanc i gymryd rhan mewn gweithgarwch troseddol. Ond roedd gan berson ifanc roeddwn yn ei gyfweld ddiffiniad arall. Meddai: ‘Wel, mae’n digwydd pan fydd rhywun rydych yn ymddiried ynddynt yn gwneud i chi gyflawni troseddau er eu budd hwy’ ac mae hynny’n dweud y cyfan. Ac mae’r orfodaeth hon yn cynnwys camfanteisio rhywiol, camfanteisio troseddol, caethwasiaeth fodern a masnachu mewn pobl. Ac mi wyddom fod hyn yn fygythiad difrifol a chynyddol i iechyd y cyhoedd. Mae cysylltiadau clos â throseddu cyfundrefnol. Mae dros 4,600 o grwpiau troseddol difrifol a chyfundrefnol yn y DU. Mae hyn yn costio mwy na £37bn y flwyddyn i’r DU, ac mae’n lladd mwy o ddinasyddion y DU nag unrhyw fygythiadau i ddiogelwch cenedlaethol eraill, rhyfeloedd neu drychinebau cenedlaethol gyda’i gilydd. Ni allaf bwysleisio digon beth yw maint y broblem, ac mae hi’n effeithio ar bob un ohonom. Efallai nad yw’r dioddefwr wedi cael ei ecsbloetio’n droseddol, hyd yn oed os yw’r gweithgarwch yn cael ei wneud ganddynt o’u gwirfodd ac yn aml mi fydd y plentyn yn credu eu bod eisiau gwneud hyn. Mae hyn yn hwyl. Mae hyn yn sbort. Mae’n ffordd o wneud arian. Nid yw ecsbloetio plant yn droseddol, fel rydym yn ei adnabod, yn golygu cysylltiad corfforol bob amser, mi all ddigwydd drwy dechnoleg. 
10:10 Siaradwr: Mae cyni wedi golygu bod nifer y plant sydd ar gael i’w gorfodi’n llawer iawn mwy. Mae’r gronfa argaeledd yn llawer dyfnach. Ac ar yr un pryd, mae’n gwneud y gang stryd yn fwy clos ac yn anos i’w adael. Maent, fel y byddwn yn dweud, yn ffordd o oroesi. Ac os yw’r gang yn fwy gweledol, mae hynny’n ei gwneud yn fwy normal i ymuno. Maent yn cynnig llwybr at barch ac enw, ac maent yn gwneud y plant dan sylw’n llai agored i gael eu niweidio. Felly, yn rhyfedd, bydd y plant yn aml yn gweld wrth iddynt dyfu, bod gwerthu cyffuriau ei hun yn ffordd o gael allan o’r gang. Os gallant werthu digon i gael digon o arian i symud i ffwrdd, yna maent yn gweld hynny fel dihangfa. Mae cyni wedi cael effaith enfawr ar ein cymdogaethau ymylol, gan ddwysau tlodi ac amddifadedd. Mi wyddom fod y bwlch iechyd wedi tyfu ac felly hefyd y bwlch cymdeithasol rhwng y cyfoethog a’r tlawd. Mae cynyddu anghydraddoldeb cymdeithasol yn creu mwy o bobl ifanc sy’n barod i gael eu recriwtio i gangiau stryd trefol, felly mae’n gylch dieflig diddiwedd. 
11:38 Siaradwr: 
Felly pwy yw’r plant sydd mewn mwyaf o berygl?
· ffactor sy’n cyfrannu at recriwtio i Linellau Cyffuriau yw’r cynnydd cyson mewn plant sy’n byw mewn tlodi
· mae plant sydd wedi’u gwahardd o’r ysgol yn agored iawn i gael eu recriwtio 
· plant ag anghenion arbennig neu sydd â phroblemau iechyd meddwl neu sy’n cael eu bwlio
· plant sy’n camddefnyddio sylweddau
Mae’r rhain i gyd mewn llawer mwy o berygl. 

Ac yna ar lefel deuluol: 
· teuluoedd sy’n byw mewn tlodi
· teuluoedd sy’n byw â cham-drin domestig
· plant sy’n cael eu hesgeuluso 
· plant sydd â rhieni sy’n camddefnyddio cyffuriau neu rieni sydd â chysylltiad â gangiau. 
Mae’r rhain yn fwy agored i gael eu denu gan grwpiau.

Ac yna ar lefel gymunedol: 
· mae gangiau yn y gymdogaeth yn cynyddu’r risg yn sylweddol iawn
· cymunedau wedi’u difreinio, hynny yw cymunedau sydd wedi colli gobaith. Maent yn teimlo nad oes ateb arall 
· rhai sydd heb gyfleoedd
· mae plant mewn gofal, yn enwedig rhai sydd wedi’u lleoli mewn gofal filltiroedd lawer o’u cartref, sy’n digwydd yn fwy a mwy aml, yn agored iawn
· ac mi wyddom fod mwy a mwy o blant rhwng 10 a 15 oed yn defnyddio cyffuriau ac mae’r rhain mewn perygl arbennig am nad oes ganddynt ffordd arall o gael arian i brynu cyffuriau
· ac wrth gwrs, mi wyddom drwy ein hatgyfeiriadau CAMHS am y nifer cynyddol o blant sy’n profi problemau iechyd meddwl. Dyma ni eto. Mae’r gronfa argaeledd yn dyfnhau gydol yr amser.
13:11 Siaradwr: Dywedodd Ann Coffey, a oedd yn cadeirio’r Ymchwiliad Seneddol i blant ‘a anfonwyd i fwrdd’ ei bod yn ‘sgandal genedlaethol bod awdurdodau lleol yn swyddogion recriwtio anfwriadol i gangiau Llinellau Cyffuriau drwy anfon plant filltiroedd lawer o’u cartrefi. Rhaid rhoi diwedd ar hyn yn awr’. Dywedodd hyn yn 2019. Ond dair blynedd yn ddiweddarach, mae arna i ofn nad yw byth wedi dod i ben. A dweud y gwir mae’n dal i waethygu. Ac alla i ddim credu nad yw cartrefi gofal ar gyfer plant hŷn sy’n 16 oed a hŷn yn gorfod cael eu rheoleiddio gan Ofsted, felly roeddent yn cael eu disgrifio gan bwyllgor yn 2019 a oedd yn edrych ar blant sydd wedi rhedeg i ffwrdd neu sydd ar goll, fel ‘byd o gysgodion dychrynllyd o gartrefi lled-annibynnol, heb eu rheoleiddio ar gyfer plant hŷn’. Mae llawer o heddluoedd ar hyd a lled y DU wedi mynegi pryderon am y nifer cynyddol o blant a oedd yn mynd ar goll o sefydliadau o’r fath, a bydd llawer o’r rhain wedi cael eu gorfodi i fod yn rhan o linellau cyffuriau.
14:15 Siaradwr: Rhaid inni dderbyn bod Llinellau Cyffuriau’n fodel busnes effeithiol a llwyddiannus iawn, iawn. A’r hyn sy’n digwydd yw bod y marchnadoedd trefol yn llenwi, felly maent yn symud y cyffuriau i ardaloedd gwledig, a threfi gwledig. A gwyddom y bydd y defnydd o gyffuriau’n cynyddu mewn trefi rhanbarthol pan fydd y cyflenwad yn cynyddu a phan fydd hygyrchedd yn cynyddu. Felly mae eu helw’n cynyddu drwy fynd â chyffuriau’n uniongyrchol at y cwsmer gan ddefnyddio model 24/7 tebyg i Deliveroo. Os ydych yn nerfus wrth brynu cyffuriau, ac os mai’r unig beth y mae’n rhaid i chi ei wneud yw codi’r ffôn a chânt eu danfon at garreg eich drws, dyna fyddwch yn debygol o’i wneud. Mae’r model hwn yn creu rôl benodol i’n dosbarthwyr ifanc. Maent yn defnyddio techneg debyg i’r gog lle maent yn meddiannu eiddo sy’n perthyn i ddefnyddiwr agored i niwed, a thrwy hynny mi allant sicrhau bod eu cyflenwad o gyffuriau’n cael ei reoli’n lleol. Ac maent yn defnyddio technegau marchnata torfol tebyg i’r archfarchnadoedd fel prynwch un ac mi gewch un am ddim neu gynlluniau teyrngarwch. Ac yna mae’r rhedwyr, y plant agored i niwed, yn cael digonedd o gyngor ar sut i osgoi’r heddlu neu sylw proffesiynol, sut i ymddwyn fel na fyddant yn cael eu dal. Ac felly mae’r modelau busnes camfanteisiol hyn yn debyg i’r masnachu mewn pobl a’r caethwasiaeth fodern sy’n digwydd bob dydd.
15:49 Siaradwr: Mae cyfryngau cymdeithasol yn gwbl hanfodol i’r model Llinellau Cyffuriau. Mae’n ehangu gangiau’r stryd, er mai dim ond mewn maes cymdeithasol. Mae hynny’n golygu bod rheolau gangiau’n dod yn fwy cyfarwydd a dealladwy, ac nad oes yn rhaid i chi bellach fyw ar diriogaeth y gang i deimlo eich bod yn perthyn iddo. Erbyn hyn maent yn dueddol o siarad am griwiau yn hytrach na gangiau, sy’n gwneud iddo swnio’n fwy normal. Maent yn ceisio gwneud iddo swnio’n llai troseddol, ond does dim gwahaniaeth yn y bôn. Ac nid oes gan blant ddim dealltwriaeth yn aml, dim gwerthfawrogiad o’r hyn maent ar fin bod yn rhan ohono. Maent yn credu ei fod yn ffordd dda o wneud arian. Maent yn siarad yn llawn brwdfrydedd am y cyffro, ond cofiwch, mi all unrhyw Linell Gyffuriau gael ei gwerthu am ddegau o filoedd o bunnoedd. Mae’n union fel cwmni’n gwerthu cronfa ddata o gwsmeriaid. Mae’n fusnes mawr. 
16:45 Siaradwr: Felly nid oes gan ein plant agored i niwed y gallu fel arfer i asesu eu sefyllfa. Gallant ddiystyru’r risg drwy ymdeimlad o anfarwoldeb, y teimlad y gallant wneud unrhyw beth heb gael eu dal. Mae’n gyffredin dros ben iddynt ei wneud i gael ychydig o arian i helpu eu teulu. Mae rhai’n awyddus i helpu eu mamau i brynu bwyd. Gallant brynu dillad newydd ffasiynol. Nid ydynt yn gweld eu hunain fel dioddefwyr o gwbl. Nid ydynt yn gweld hyn fel meithrin perthynas amhriodol, sy’n golygu ei bod yn gallu bod yn anodd iawn ceisio eu helpu. 
17:20 Siaradwr: Y peth cyntaf y byddai gang yn ei wneud i ddenu plentyn fyddai cadw golwg am blant agored i niwed. Eu gweld, yna gweithio i’w cael i ymddiried ynddynt. Yna rhannu’r wybodaeth honno ag aelodau eraill o’r grŵp, eu perswadio i ymuno. Ar ôl hynny, fel arfer bydd rhyw fath o brawf o’u teyrngarwch. Ac wedi hynny, byddant yn addo eu gwarchod a rhoi iddynt ymdeimlad o berthyn, eu cyflwyno i’r aelodau hŷn, yr aelodau mwy sefydledig. Byddant wedyn yn creu rhyw fath o ddibyniaeth a dechrau gofyn am gymwynasau a gofyn i’r plentyn ddechrau recriwtio rhagor o aelodau. Ac yna mae llawer o wahanol ffyrdd o gadw’r plant yn y gang drwy drais corfforol neu seicolegol neu rywiol, dibyniaeth dan orfod, blacmel drwy eu ffilmio’n cymryd rhan mewn gweithgarwch troseddol neu rywiol, caethiwed drwy ddyledion. Ac maent yn gweithio’n galed i ynysu’r plant oddi wrth eu ffrindiau a’u teulu. Mi wyddom fod y wladwriaeth wedi colli pob gwybodaeth am ddegau o filoedd i ddisgyblion a ddiflannodd yn ystod y pandemig. Gwyddom fod cynnydd o 34 y cant mewn digwyddiadau sy’n gysylltiedig â gangiau ers 2020, a chynnydd o 23% mewn camddefnyddio cyffuriau ymhlith plant, ac mae’r llywodraeth wedi datgan bod mynd i’r afael â Llinellau Cyffuriau’n flaenoriaeth oherwydd nifer y plant sydd bellach yn gysylltiedig â hyn. Dywedodd llefarydd ar ran Cyngor Cenedlaethol y Penaethiaid yr Heddlu ei bod yn holl bwysig bod y cyhoedd yn cadw golwg am arwyddion o bobl ifanc sy’n cael eu hecsbloetio. Felly, os gwelwch blentyn gydag arian heb eglurhad, neu ffôn neu ddillad newydd, neu os ydynt yn diflannu’n sydyn  am gyfnod, neu os oes ganddynt dderbynebau tacsi yn eu poced ac ati, mae’n hanfodol eich bod yn cymryd sylw a gwneud rhywbeth ynghylch y peth.
19:25 Siaradwr: Grinding yw’r term a ddefnyddir am y gwaith caled, y dasg o fod yn werthwr cyffuriau. I wneud y gwaith o lapio’r cyffuriau, eu bagio, ateb galwadau ffôn, danfon y cyffuriau, ac mae gangiau’n defnyddio modelau soffistigedig sy’n esblygu ac yn ymateb yn gyflym iawn i newid. Maent yn defnyddio ffônau talu wrth fynd ac mae lladradau’n beth mawr iawn. Lladradau naill ai gan gangiau eraill neu ddefnyddwyr lleol. Mae’r rhedwyr yn ceisio goresgyn hyn a pheidio â chael eu dal gan yr heddlu, ac maent yn cael eu gorfodi’n aml i blygio’r cyffuriau, ac fel y gallwch ddychmygu mae hyn yn golygu rhoi’r cyffuriau yn y pen ôl neu’r wain. Ymosodir ar redwyr benywaidd yn aml gan reolwyr eu Llinell Gyffuriau, i leoli’r cyffuriau. Mae hyn yn rhywbeth cyffredin iawn. A bydd y rheolwyr yn defnyddio cyfryngau cymdeithasol i olrhain y rhedwyr. Maent yn defnyddio’r app ‘find my phone’ i wybod lle yn union maen nhw. Mae disgwyliad parhaus arnynt i anfon ffotograffau drwy Snapchat i ddangos eu lleoliad. Nid yw’n syndod bod iechyd corfforol a meddyliol y plant yma’n gallu dirywio’n gyflym iawn. Mi all eu diet hefyd fod yn ofnadwy. Maent yn byw ar fwyd cyflym. Mae eu hiechyd deintyddol yn wael. Nid oes ganddynt drefn ar eu hylendid personol. Mae rhedwyr benywaidd wedi siarad yn huawdl am yr anawsterau os daw eu mislif pan fyddant yn gweithio. Mae bywyd yn gallu bod yn ddifrifol o anodd i’r plant yma. Ac wrth gwrs, nid ydynt yn cael cwsg ychwaith. Mae eu hiechyd corfforol yn dirywio’n gyflym iawn.
21:03 Siaradwr: Felly, mae rheolaeth yn gwbl hanfodol i’r model busnes Llinellau Cyffuriau. Mae ei angen i gynnal maint yr elw. Mi fydd y dioddefwr yn elwa ar y model; mi fydd yn cael arian neu statws neu ddiogelwch, ond yna maent hefyd yn cael eu dal fel gwystlon gyda thystiolaeth yn eu herbyn; pethau fel lluniau ohonynt yn cymryd cyffuriau neu luniau ohonynt yn gwneud rhywbeth rhywiol, rhywbeth y gellid ei ddefnyddio i’w cadw yn eu lle. Mae dyledion yn ffordd arall o wneud hyn. Felly mae eu cyffuriau’n cael eu cymryd oddi arnynt mewn ffordd wedi’i threfnu nad ydynt yn ymwybodol ohoni. Ac wedyn rhaid iddynt ad-dalu gwerth y cyffuriau am eu bod yn cael eu cyhuddo o ddefnyddio’r cyffuriau eu hunain yn hytrach nag o’u dwyn. Maent hefyd yn cael eu bygwth. Pethau fel mi wn i ba ysgol mae dy chwaer fach yn mynd. Mi wn lle mae dy fam yn byw. Fel y dywedais, mae ecsbloetio rhywiol wedi’i normaleiddio. Mae’r plant yn cael eu defnyddio i wyngalchu arian. Os oes ganddynt gyfrif cynilion, mae’r arian yn cael ei roi yn hwnnw ac yna cael ei dynnu allan eto, ac mae trais yn gwbl endemig yn y peth. Yr hyn y mae angen inni ei ddeall yw y bydd y bobl ifanc sy’n gysylltiedig â Llinellau Cyffuriau yr ydym yn dod ar eu traws yn ymddangos inni ar yr olwg gyntaf yn blant y stryd sy’n arw, doeth, ac mae hynny’n ei gwneud yn anodd i ni eu gweld fel dioddefwyr neu bobl ifanc agored i niwed. Ond dyna’n union ydyn nhw. Maent yn aml wedi dioddef trawma, felly nid ydynt yn sylweddoli eu bod wedi cael eu hecsbloetio. Mae’n bwysig ein bod yn cydnabod hynny. A pheth arall gwirioneddol gymhleth yw y byddant hwy eu hunain yn eu tro’n aml yn cam-drin pobl eraill. Mi fyddant yn symud ychydig yn uwch i fyny’r ysgol ac yna byddant yn recriwtio plant eraill ac yn eu hecsbloetio hwy. Felly mae’n ofnadwy o anodd darganfod ac achub y plant yma ac i edrych arnynt fel dioddefwyr, gan mai dyna’n union beth ydyn nhw.
23:08 Siaradwr: Mae caethiwed dyledion, fel y dywedais, yn cael ei greu yn aml drwy ladrad ffug. Mae’r plant yn naïf neu’n ddibrofiad. Nid ydynt yn sylweddoli beth sy’n digwydd. Ac mae hyn yn gwneud iddynt deimlo’n gwbl gaeth am fod ganddynt ddyled o £500 i reolwr eu Llinell Gyffuriau am fod cyffuriau wedi’u cymryd oddi arnynt, sy’n eu gwneud yn fwy agored i niwed ac yn erydu’r parch a’r ymddiriedaeth tuag atynt, ac mae’n eu llusgo’n ddyfnach i’r byd Llinellau Cyffuriau. Mae’n golygu bod y trais yn llawer mwy tebygol o ddigwydd. Ac mae’n ffordd arall o gael pobl i ganiatáu iddynt feddiannu eu cartref. Wrth gwrs, y mater arall yw caethiwed dyledion ac mae hynny’n cael ei wneud mewn ffordd fwy penodol. Ond yn aml mae’r rhain yn bobl ifanc yn eu harddegau sy’n gwbl ddi-glem. Felly maent yn debygol o golli’r cyffuriau; maent yn debygol o feddwl y gallant lwyddo i gymryd ychydig o arian neu gyffuriau oddi ar eu rheolwyr. Efallai na fyddant yn anrhydeddu benthyciadau neu’n camddarllen y pwysau, yn fwriadol neu’n ddamweiniol. Felly maent mewn perygl o gael eu caethiwo. Unwaith y byddant wedi’u dal, mi fydd yn eithriadol o anodd iddynt i gael allan ohono.
24:19 Siaradwr: Mae gen i ofn bod camfanteisio rhywiol yn rhywbeth cwbl normal yn y byd hwn. Ac mae cywilydd yn ffordd gyffredin iawn o gael pŵer a rheolaeth drostynt. Mae gweithredoedd rhywiol yn ddefod gyffredin i recriwtio pobl ifanc i gangiau, ac mae ymosodiadau rhywiol yn cael eu defnyddio fel arf mewn gwrthdaro ac fel cosb. Mae gorfodi pobl ifanc i dynnu eu dillad er mwyn eu chwilio’n gwbl gyffredin. Hefyd eu ffilmio i ddal eu gafael ar bobl ifanc, mae trais yn gyffredin a hefyd rhoi genethod fel rhodd i dalu dyledion cyffuriau. Mae’n gyffredin iawn ac mi allwch ddychmygu pa mor ofnadwy yw hyn i’r dioddefwyr. 
25:16 Siaradwr: Mae’r dechneg nyth y gog, fel y soniwyd, yn dacteg lle mae gwerthwr cyffuriau neu rwydwaith yn cymryd cartref unigolyn agored i niwed drosodd i baratoi, storio a gwerthu cyffuriau. Unwaith eto, mae hyn yn cael ei gysylltu ag ecsbloetio a thrais. Nid yw’r term hwn yn cael ei gydnabod ar systemau heddluoedd, felly nid oes data meintiol ar gael i wybod pa mor gyffredin yw’r broblem. Mae iddo lawer iawn o fuddiannau i’r gang Llinell Gyffuriau, gan ei fod yn lleihau eu costau ariannol. Nid oes yn rhaid iddynt dalu i aros mewn Travelodge. Mae hefyd yn lleihau’r risg yn sylweddol, gan ei fod yn lle cymharol a normal a diogel i fyw. Mae’n rhoi mynediad da iddynt at y rhwydwaith o ddefnyddwyr lleol ac at wybodaeth leol, fel gweithgarwch yr heddlu neu leoliad camerâu cylch cyfyng lleol. Unwaith eto, mae’n debyg nad yw’r bobl ifanc yn sylweddoli eu bod yn ddioddefwyr. Yn aml, pan fydd cartrefi pobl yn cael ei ddefnyddio fel hyn, mi fyddant yn ei groesawu. Maent hwy ar eu hennill drwy gael cyffuriau rhad, sydd ar gael yn rhwydd. Mi all godi eu statws, a gwella eu cysylltiadau rhwydweithio. Efallai eu bod yn unig iawn, ac mi allant deimlo eu bod wedi gwneud ffrind yn hytrach na chael eu defnyddio. Felly, unwaith eto, mi all fod yn anodd iawn helpu pobl nad ydynt yn sylweddoli eu bod yn ddioddefwyr. 
26:36 Siaradwr: Mae trais yn rhywbeth mawr iawn yn y byd Llinellau Cyffuriau, ac wrth i’r gystadleuaeth gynyddu, mae’r trais yn ymledu ac yn atseinio drwy’r holl faes cymdeithasol. Mi wyddom ei fod yn gyffredin, yn endemig ac yn normal, a bod nifer fawr o achosion heb eu hadrodd. Mae cario cyllyll yn gyffredin dros ben ymhlith y gangiau hyn oherwydd y gystadleuaeth ffyrnig. Mae’r angen i reoli’n bwysig iddynt, ac mae angen iddynt amddiffyn eu llinell ac mae arnynt ofn dioddef lladrad. Felly mae marwolaethau o ganlyniad i droseddau’n ymwneud â chyllyll wedi cyrraedd y ffigur uchaf yng Nghymru a Lloegr ers 70 mlynedd. Ac rydym yn dweud bod pawb yn cario cyllell. Ond yn awr mae pethau wedi cymryd tro arall ac mae rhai’n dechrau cario gynnau, machetes, maent yn taflu asid. Mae pob mathau o bethau’n digwydd i ddelio â’r gystadleuaeth. Ac mae’r cynnydd hwn mewn troseddau ieuenctid yn y DU yn deillio o dri pheth; mae’n deillio o esblygiad gangiau stryd trefol, y newidiadau mawr sydd wedi digwydd i’r rhwydwaith cyflenwi cyffuriau yn ystod y 10 mlynedd diwethaf, ac yn bwysicach na dim, yr effaith ar y ddau beth uchod yn sgil y cynnydd mewn cyfryngau cymdeithasol. 
27:54 Siaradwr: Mae cyfryngau cymdeithasol yn chwyddo teimladau, mae gelyniaeth ac atgasedd yn dwysau ac mae ymddiriedaeth yn erydu. Mae’n gwaethygu’r ansefydlogrwydd o fewn maes cymdeithasol y gang. Rydym yn byw’r ymladd, mae gennych bostiadau personol, fideos o droseddau, sydd i gyd yn annog mwy o gyfraniad ac ymosodiadau i ddial.
28:24 Siaradwr: Fel y dywedwyd, mae Llinellau Cyffuriau’n fodel busnes a bydd unrhyw fusnes effeithiol yn ymdrechu i ehangu eu model busnes. A dyna maent yn ei wneud ac maent yn awr yn ceisio rheoli’r fasnach gyffuriau ymhlith myfyrwyr. Bu cynnydd mawr yn hyn yn ystod y cyfyngiadau Covid, gyda myfyrwyr a oedd wedi’u cyfyngu i’w neuaddau preswyl yn cael eu gweld fel marchnad barod. Roedd gangiau’n trefnu partïon cyfyngiadau clo i gyflwyno cyffuriau hamdden i fyfyrwyr. A symudwyd oddi wrth yr hyn roeddent wedi arfer ei werthu. Yn hanesyddol roeddent yn gwerthu heroin a chrac cocên. Ond ar gyfer y farchnad hon trodd y gangiau at gyffuriau fel MDMA, ketamine, cocên. Ac wrth gwrs cafodd hyn effaith fawr ar iechyd meddwl myfyrwyr. Mae gangiau wedi bod yn defnyddio diogelwch llety campysau i gadw eu cyffuriau, ac mae enghreifftiau o gangiau’n cofrestru i astudio mewn prifysgol, a hynny’n benodol i werthu cyffuriau i’w cyd-fyfyrwyr.
29:31 Siaradwr: Nid yw cocên bellach yn cael ei weld fel cyffur y dosbarth canol proffesiynol. Mae’r ddelwedd o siampên a chocên yn un sydd wedi dyddio erbyn hyn. Mae ym mhob man bellach. Mae yn y tafarnau a phob man. Mae’n awr yn ddigon hawdd mynd am beint a chael llinell neu ddwy yr un pryd. A rhaid cofio mae ei bris yn rhesymol erbyn hyn. Mae cocên yn costio £80 y gram, mae peint yn £6, coctel yn £15. Felly, yn y pen draw mi all fod yn rhatach nag alcohol. Mae olion cocên wedi’u canfod ymhob rhan o’r Senedd yn Llundain. Maent wedi’u darganfod yn y cyfleusterau newid clytiau babis yn Peppa Pig World. Mae cocên ym mhob man. A’r rheswm wrth gwrs yw am ei bod mor hawdd cael gafael arno. Bu cynnydd o 250% yn y lefelau cynhyrchu yng Ngholombia. Felly, mae’n rhad. Mae’r ansawdd yn dda ac mae’n rhwydd cael gafael arno. A hynny wrth garreg eich drws. Yn 2018, Bryste oedd â’r defnydd uchaf o gocên o holl ddinasoedd y DU ac mae poblogaeth fawr o fyfyrwyr yno, wrth gwrs. Roedd dros fil o gangiau wrthi’n dosbarthu a gwerthu cocên ac roedd 200 o gangiau eraill yn canolbwyntio’n unig ar ei fewnforio o Golombia a gwledydd eraill. Fel y dywedodd rhywun, ‘Mae popeth yn cael ei wneud o bell.’ Mae’n hawdd iawn cael gafael arno. Pwy sydd angen y we dywyll, pan fedrwch chi ffonio Uber a chael Uber i ddanfon eich cocên atoch?
31:01 Siaradwr: Mi edrychwn ni’n awr ar ein plant agored i niwed, y rhai sydd ar waelod y gangiau Llinellau Cyffuriau. Mae angen inni feddwl am yr hyn y dylem fod yn cadw golwg amdano. Plant sy’n mynd ar goll yn aml neu blant sy’n cael eu darganfod ymhell o’u cartref. Plant sy’n arddangos newid sydyn yn eu hymddygiad yn yr ysgol neu sy’n cael eu gwahardd o’r ysgol neu’n colli gwersi. Plant sy’n arogli o gyffuriau neu sy’n cario cyffuriau neu arfau. Plant sy’n gwisgo dillad newydd yn annisgwyl, neu sy’n medru fforddio pryd ar glud. O ble mae’r arian yn dod? Mae newid sydyn neu eithafol mewn ymddygiad gartref yn allweddol, a hefyd obsesiwn newydd â ffônau symudol. Mi wyddoch chi, maent mewn trwbl ac nid ydynt yn cael mynd allan neu mae eu ffônau wedi’u cymryd oddi arnynt. Mae eu hofn o’u rheolwr Llinell Gyffuriau’n fwy na’u hofn o’u mam neu eu tad, ac maent yn debygol o fynd yn wallgof wrth geisio cael eu ffôn yn ôl. Mi ddylai pobl hefyd gadw golwg ar blant sy’n teithio ar eu pen eu hunain, yn enwedig yn ystod oriau ysgol neu’n hwyr yn y nos. Plant sy’n edrych ar goll neu’n ofnus. Unrhyw ymddygiad sy’n gwneud i chi feddwl ‘a oes rhywbeth yn bod ar y plentyn?’ Cadwch eich clustiau’n agored. Plant gyda mwy nag un ffôn neu â llawer o arian. Dylech gadw golwg am blant dan ddylanwad cyffuriau neu alcohol; plant sy’n cael eu cyfarwyddo neu eu rheoli gan unigolyn arall neu sydd yng nghwmni unigolion sy’n hŷn na hwy ac nad ydynt yn debygol o fod yn aelod o’u teulu. Plant sy’n begera mewn mannau cyhoeddus. Rwy’n credu bod dyletswydd ar bawb mewn cymdeithas i wneud mwy na meddwl ‘O, mae hyn yn edrych braidd yn rhyfedd’ ac i feddwl ‘O, mae hyn yn edrych braidd yn rhyfedd, be fedra i wneud?’
32:55 Siaradwr: I ni, fel meddygon teulu, mae rhai dangosyddion risg sy’n ymwneud yn benodol ag iechyd. Yn anffodus, rydym yn gweld y rhain yn rhy aml y dyddiau yma. Rydym yn gweld plant yn hunan-niweidio ac yn arddangos ymddygiadau anodd. Rydym yn gweld plant â heintiau a drosglwyddir yn rhywiol. Ni ddylech dybio bod eu cariad yr un oedran â hwy. A oes rhywbeth arall yn mynd ymlaen yma? Yn union fel cam-drin domestig, mi all cwynion corfforol amwys fod yn arwydd o drawma yn hytrach na salwch organig gwirioneddol. Ac, yn amlwg, mae salwch corfforol yn cynnwys clwyfau o ganlyniad i gyllyll. Mae hyn yn anodd dros ben i rieni gofalgar. Mi allant weld y meddyg gydag effeithiau’r hyn sy’n digwydd gartref ar eu hiechyd meddwl. Neu gallant ddod atom i gael diagnosis fel diagnosis iechyd meddwl neu eu bod yn poeni bod ganddo ADHD, neu efallai ei fod ar y sbectrwm awtistig. Maent yn chwilio am atebion pam mae ymddygiad eu plentyn yn eu harddegau wedi newid. Wrth feddwl am yr holl bethau hyn, dylem fod yn gofyn a oedd rhywbeth arall yn mynd ymlaen?
34:05 Siaradwr: Sut ydym ni’n asesu’r risg? Fel sy’n digwydd gyda diogelu, mae’n ymwneud â chyfathrebu a cheisio rhoi i’r person ifanc y cyfle, yr amser, a’r math o ymgynghoriad cartrefol lle gallant ddweud beth sy’n digwydd. Bydd angen inni egluro terfynau cyfrinachedd a recordio llais y plentyn, Peidiwch â dweud yr hyn rydych yn meddwl maent yn ei ddweud. Cofnodwch yr union eiriau maent yn eu defnyddio. Mae hynny’n llawer mwy pwerus. Pwysig iawn – dylem fod yn defnyddio ein crebwyll proffesiynol. Y peth sylfaenol yw os ydym yn meddwl, ‘O, rwy’n teimlo bod rhywbeth o’i le yma, mae hynny’n golygu ei bod yn debygol iawn, iawn nad yw hynny cweit yn iawn. Nid yw greddf yn reddf bob tro. Mae angen blynyddoedd o brofiad a dysgu a thrafod, a dod i gyfarfodydd fel hyn. Mae’n debyg bob gennym reswm dros fod yn bryderus os ydym yn bryderus. Mae  angen inni ddefnyddio ein chwilfrydedd proffesiynol. Gwneud yn siŵr ein bod yn adnabod ein llwybrau lleol, ein pecynnau cymorth ecsbloetio risg penodol ac atgyfeirio wedyn i’r lle priodol. Mi siaradwn fwy am hynny’n nes ymlaen. 
35:22 Siaradwr: Mae’n bwysig dros ben bod y plant hyn yn cael eu helpu i ddeall natur yr ecsbloetio. Rydym eisiau sicrhau nad yw hyn yn diffinio eu dyfodol. Dioddefwyr yw’r plant hyn, nid troseddwyr, er eu bod, efallai, yn edrych fel troseddwyr. Mae angen lle diogel arnynt i adennill ymddiriedaeth. Rydym am eu gweld yn gwneud ffrindiau eto, yn mynd yn ôl at weithgareddau sy’n arferol i bobl ifanc o’u hoed. Mae angen eu gwarchod rhag cael eu targedu eto gan grwpiau troseddol am eu bod yn agored iawn i niwed ac mi ddylem fod yn gwrando ar eu llais. A’r hyn sydd ei angen, yn fwy na dim arall, yw bod y GIG, ysgolion, yr heddlu, awdurdodau lleol, pob un ohonom yn cydweithio i gyflawni’r nod cyffredin hwnnw.
36:10 Siaradwr: Ysgrifennwyd yn The Times ym mis Rhagfyr y llynedd: ‘The Government is targeting 2,000 County Lines gangs in a big crime crackdown’. Maent yn bwriadu rhoi profion cyffuriau i bob troseddwr pan fyddant yn cael eu harestio, maent yn mynd i ddefnyddio’r data ar ffônau gwerthwyr cyffuriau i ganfod a helpu rhai sy’n gaeth i gyffuriau, maent yn buddsoddi £145m yn ychwanegol i helpu’r heddlu i dreblu nifer y Llinellau Cyffuriau a fydd yn cael eu lawr yn 2024, ymhen dwy flynedd. Bydd ymgyrchoedd codi ymwybyddiaeth y cyhoedd ar fyrddau hysbysebu ac ar deledu a radio. A bydd pawb sydd wedi cael dedfryd o wasanaeth cymunedol lle mae’r troseddu’n gysylltiedig â chyffuriau’n cael profion cyffuriau rheolaidd. A nod hyn i gyd yw ceisio canfod rhai sy’n gaeth i gyffuriau a’u helpu i droi at ymyriadau defnyddiol. Ni ellir eu gorfodi i gael eu profi, ond os byddant yn gwrthod, mi allai hynny arwain at ganlyniadau llymach, fel tri mis o garchar neu ddirwy o £2,500. Felly gobeithio y bydd hynny’n ddigon i’w perswadio. Maent yn rhoi cynnig ar strategaeth ddeuol i gynnig mwy o wasanaethau triniaeth ac adfer, ynghyd ag agwedd fwy llym at droseddau cyffuriau. Mae hyn wedi’i dreialu yn Abertawe. Mae wedi bod yn llwyddiannus ac maent yn bwriadu ei gyflwyno ar hyd a lled y DU. Un o’r nodau yw gwneud i bobl sylweddoli nad ydynt yn ddienw pan fyddant yn prynu cyffuriau anghyfreithlon. Felly os ydych chi’n weithiwr proffesiynol sy’n meddwl ei bod yn iawn cael gram o gocên ar gyfer y penwythnos, mae’r drwg yr ydych yn ei wneud i’r ymgyrch honno’n enfawr. Rydym erbyn hyn yn derbyn bod yfed a gyrru’n annerbyniol ym mhob ffordd, nod yr ymgyrch hon yw gwneud i bobl sylweddoli bod defnyddio cyffuriau hamdden yr un mor annerbyniol. 
38.08 Siaradwr: Mae’r rhain yn wasanaethau cymorth sy’n werth eu nodi yn rhywle fel bod gennym rywbeth i droi ato. Os ydych chi’n bryderus, siaradwch ag arweinydd diogelu eich practis. Siaradwch â’r gwasanaethau diogelu. Rhannwch eich pryderon. Ond peidiwch ag anwybyddu eich pryderon. Peidiwch â meddwl eich bod yn wirion. Yn bendant, nid ydych yn wirion.
38:31 Siaradwr: Yr hyn rwyf yn awyddus i’w wneud yw edrych y tu hwnt i’r mater sy’n cyflwyno’i hun oherwydd mae’n fater mawr iawn. Mae 27,000 o blant agored i niwed yn y DU. Ond yn y flwyddyn ddiwethaf dim ond 22 o erlyniadau a 7 euogfarn a gafwyd. Felly mae hynny’n golygu bod y masnachwyr yn teimlo bod y gymhareb gwobr i risg yn bendant o’u plaid hwy. Mi allant wneud £100,000 yn rhwydd mewn chwe mis. Mae’r enillion yn rhy fawr iddynt i roi’r gorau iddi ar hyn o bryd. Mae’r caethwas modern ar hyn o bryd yn rhy gymhleth. Mae’n rhy anodd cael euogfarnau ac mae’n ymledu i bob agwedd ar gymdeithas. Felly rhaid inni gael gwell dealltwriaeth o’r storïau sydd wrth wraidd y dioddefwyr gan fod plant mor ifanc â chwech oed yn talu’r pris am hyn.
39:23 Siaradwr: Mae llawer o gynnwys y gweminar hwn wedi dod o lyfr a ysgrifennwyd gan Simon Harding. Mae’n llyfr mawr, trwchus sy’n llawn gwybodaeth, ond mae’n wirioneddol dda. Mae’n defnyddio manylion cyfoes sy’n seiliedig ar dystiolaeth am ecsbloetio a gwerthu cyffuriau ymhlith gangiau stryd trefol. Ac mae’n cyflwyno dwy flynedd o ymchwil i esblygiad y gangiau a’u rhan yn y newid sydd wedi bod yn y marchnadoedd cyffuriau. Mae llawer o bapurau eraill hefyd sy’n ddefnyddiol. Ond cofiwch, os oes gan rywun unrhyw gwestiynau, rwyf yn hapus i’w hateb. Neu os byddwch yn meddwl am rywbeth yn y dyfodol, mae croeso i chi gysylltu ac mi wnaf fy ngorau i’w hateb neu chwilio am rywun a all wneud hynny.
Diolch yn fawr iawn. 
40:04 Cadeirydd: Diolch yn fawr iawn, Rowena. Mae’n anhygoel, yr holl wybodaeth rydych wedi’i rhoi inni, ac mae’n ofnadwy clywed am yr hyn sy’n digwydd o dan ein trwynau. Os oes gan rywun unrhyw gwestiynau i Rowena, ysgrifennwch rywbeth yn y blwch. Rwy’n synhwyro bod pawb wedi’u syfrdanu gan faint y broblem a’r diffyg atebion iddi er gwaethaf pob bwriad da. Rwyf yn pryderu bob tro y byddaf yn gweld cyfleusterau golchi ceir gan eich bod yn gweld llawer o leiafrifoedd ethnig yn gwneud y gwaith ac rydych yn dueddol o ofyn a ydynt yn rhan o’r gangiau caethwasiaeth fodern. Mae’n ymddangos bod y cyfleusterau golchi ceir hyn yn codi ym mhob man.
41:10 Siaradwr: Mae hynny’n wir, yn bendant. A’r hyn roeddwn yn ceisio’i ddweud yn y sgwrs oedd, os oes gennym amheuon, os ydym yn poeni, rwy’n siŵr bod rhywbeth yn digwydd sy’n achos gwirioneddol i bryderu. Ond beth allwn ni ei wneud? Dyna’r cwestiwn bob tro, ynte? Rydym yn mynd â’ch car i gael ei olchi, rydych yn teimlo’n anghyfforddus, yn euog. Ac yna rydych yn symud ymlaen i’r peth nesaf yn eich bywyd ac yn symud ymlaen. Ac mae hynny’n anodd, yn tydi? 
41:41 Cadeirydd: Ydy, mae’n anodd iawn. Rydym wedi cael cwestiwn gan Owen sy’n gofyn a allwch chi roi enghraifft inni o achos rydych wedi delio ag ef?
41:52 Siaradwr: Gallaf, ac mi oedd yn achos ofnadwy, a dweud y gwir. Roedd hwn yn fachgen ifanc, wel, mi oedd yn teimlo’n ifanc i mi, roedd tua 13 neu 14 oed. Roedd yn dod o deulu llewyrchus, proffesiynol. Roedd ei frodyr a’i chwiorydd yn ffynnu. Roedd yn fachgen disglair. Yn sydyn, newidiodd ei ymddygiad yn llwyr. Rhoddodd y gorau i fynd i’r ysgol yn rheolaidd. Roedd yn gas â phawb gartref. Dechreuodd wrthod bwyta. Ac rwy’n sylweddoli pan ddywedais yn gynharach pan rydych yn cymryd eu ffôn oddi arnynt ac maent yn mynd yn gwbl loerig. Teulu cyfoethog. Ac mi gymerwyd ei ffôn oddi arno am eu bod wedi ei ddal â chanabis yn ei feddiant, ac mi falodd y tŷ’n ddarnau, yn llythrennol. A phryd hynny mi wnaethon ddechrau meddwl, mae rhywbeth arall yn mynd ymlaen yma. Ond mae hi’n anodd iawn. Cysylltwyd â’r gwasanaethau cymdeithasol, y meddyg teulu a’r heddlu yn y diwedd. Ond hyd yn oed wedyn, roedd yn dal yn anodd ceisio darbwyllo’r plentyn ei fod yn ddioddefwr. Nid oedd yn teimlo ei fod yn ddioddefwr oni bai eich bod yn cyfrif ei rieni’n ei gaethiwo i’r cartref yn ei wneud yn ddioddefwr.
43:06 Cadeirydd: Ydi. Mae hi’n sefyllfa anodd. Mae Janet yn gofyn: ‘Pwy fyddai’r pwynt cyswllt cyntaf os oeddech yn amau bod rhywbeth drwg yn digwydd?’ Ai gwasanaethau cymdeithasol ynteu un o’r llinellau cymorth rydych wedi’u crybwyll?
43:21 Siaradwr:  Rwy’n credu bod y llinellau cymorth yn dda inni os nad ydynt yn siŵr beth i’w wneud. Os ydym ni’n credu bod hwn yn achos i wasanaethau cymdeithasol mi fuaswn yn eich annog, os ydych yn gweithio mewn practis â chydweithwyr i gael sgwrs am unrhyw achos diogelu gyda’ch cydweithwyr, gyda’ch Arweinydd Diogelu. Dim ond er mwyn trafod syniadau gan ei fod yn gallu bod yn dipyn o straen. Gwasanaethau cymdeithasol yw’r alwad gyntaf. Mae’r heddlu’n dda iawn, felly mi all fod yn werth trafod â hwy, nid o reidrwydd i roi gwybod am y plentyn, ond i ofyn am eu cyngor. Ac eto, fel yn achos pryderon diogelu, os ewch at y gwasanaethau cymdeithasol ac nad yw’n cyrraedd eu trothwy a’ch bod yn dal i boeni, mae’r cyfrifoldeb arnoch chi wedyn, a bydd angen i chi gyfeirio’n ôl. Mae hynny’n golygu ceisio cyflwyno’r achos mewn ffordd wahanol. Mae hynny’n anodd a chwithau mor brysur ond ceisiwch roi ychydig mwy o wybodaeth yn yr atgyfeiriad; meddyliwch am beth arall y gallech ei ychwanegu i geisio’u hargyhoeddi a siaradwch â’r nyrs sy’n gyfrifol am ddiogelu neu feddyg hefyd. Mi allant hwy helpu. 
44:27 Cadeirydd: Diolch am yr ateb. Cwestiwn arall: ‘Rwyf wedi gweld achosion lle mae plant yn postio lluniau amheus ohonynt eu hunain ar-lein am arian hawdd. A ydych chi’n credu bod hyn yn gysylltiedig? Erbyn imi eu gweld, mae’r heddlu wedi bod yn gysylltiedig â’r achos.’
44:47 Siaradwr:  Mae’n gwestiwn da. Mi all fod, ond hefyd, rwyf wedi dod ar draws achosion nad oeddwn yn credu a oedd yn ymwneud â Llinellau Cyffuriau. Ond mae’r merched hyn eithaf agored i niwed, ac mae arian yn ddefnyddiol i blant ac mae’r rhain yn ei weld fel cyfle iddynt hwy eu hunain yn hytrach na rhywbeth a all gael canlyniadau gwirioneddol drychinebus iddynt yn eu bywydau. Mae llawer iawn o fechgyn sy’n gofyn i’w cariadon neu ferched maent yn eu hoffi am ddelweddau rhywiol ohonynt eu hunain. Ac mae pwysau enfawr ar y merched hyn i gydymffurfio. Felly rwy’n credu bod hynny’n rhan o Linellau Cyffuriau. Ond yn yr un modd, rwy’n credu hefyd ei fod yn rhan o’r amgylchedd cyfryngau cymdeithasol heriol iawn y mae ein plant yn byw ynddo heddiw. Ac ydy, rwy’n credu bod hynny’n gwestiwn cwbl wahanol a newydd. 
45:50 Cadeirydd: Diolch, mae Daryl-Jo wedi gofyn: ‘A allwch chi ddangos rhifau’r llinellau cymorth eto? Bydd y PowerPoints yn cael eu hanfon atoch, felly mi allwch eu gweld unrhyw bryd, ac rwy’n gobeithio eich bod yn gallu eu gweld yn awr. 
46:22 Siaradwr: Mi wnawn eu hanfon atoch. Yn aml mae hyn yn digwydd pan fyddwch yn gweld cleifion ac yn eithriadol o brysur. Ond os wnewch chi deipio gwasanaeth cymorth llinellau cyffuriau fy ardal yn Google, mi fydd yn cynnig llawer o wybodaeth ddefnyddiol. Felly, mae’n werth rhoi cynnig ar hynny.
46:40 Cadeirydd: Ydy, ac fel y dywedwyd, bydd y PowerPoint yn cael ei anfon atoch felly bydd ar gael i chi unrhyw adeg. Reit, tydw i ddim yn meddwl bod gennym ragor o gwestiynau. Dim ond un sylw. ‘Diolch yn fawr am gyflwyniad gwych ond un sydd wedi agor ein llygaid, Rowena’, ac mae llawer o ddiolchiadau hefyd, ond nid yw’n ymddangos bod rhagor o gwestiynau. Felly mi allwn feddwl am yr hyn y gallwn fod yn ei fethu a beth arall y gallwn fod yn ei wneud. Felly diolch yn fawr iawn am hynny. Rowena. 
47:13 Siaradwr: Mae wedi bod yn bleser. Mae pethau’n gallu ymddangos yn llwm, ond o leiaf rydym yn ei ddeall yn well, ac mi allwn yn awr geisio gwneud rhywbeth yn ei gylch.
47:20 Cadeirydd: Gallwn yn wir. Diolch yn fawr iawn, Rowena. Diolch hefyd i bob un ohonoch. 

